Na osnovu člana 14. Zakona o udruženjima i fondacijama («Službene novine Federacije BiH», broj 45/02), Skupština Sportskog saveza Bihać, na sjednici od  20.11.2007. godine, donosi

S T A T U T

SPORTSKOG SAVEZA BIHAĆ

I – OPĆE ODREDBE

Član 1.

Sportski savez Bihać (u daljem tekstu: Savez) je nevladina i neprofitna organizacija za razvoj sporta u općini Bihać, kojeg čine sportske organizacije i udruženja na području općine Bihać, kao članice Saveza.

Član 2.

Ovim statutom utvrđuju se pitanja od značaja za ostvarivanje ciljeva i obavljanje djelatnosti Saveza, i to:

1. naziv i sjedište Saveza;

2. ciljevi i djelatnosti Saveza;

3. zastupanje i predstavljanje Saveza;

4. organi Saveza;

5. pečat i znak Saveza;

6. sticanje i raspolaganje imovinom;

7. način donošenja izvještaja o radu i finansijskog izvještaja;

8. postupak za donošenje statuta, izmjena i dopuna statuta i drugih općih akata Saveza;

9. uvjeti i način učlanjenja, prestanak članstva, kao i prava, dužnosti i odgovornosti članova Saveza, uvjeti i postupak za pripajanje, razdvajanje ili prestanak rada Saveza;

10. druga pitanja od značaja za djelovanje Saveza.

II – NAZIV I SJEDIŠTE SAVEZA

Član 3.

Naziv Saveza je Sportski savez Bihać.

Sjedište Saveza je u Bihaću, ulica 502. Viteške brigade broj 37 (Sportsko rekreativni centar «Rifat Zolić – Gero»).

III – CILJEVI I DJELATNOST SAVEZA

Član 4.

Ciljevi i djelatnost Saveza su:

· planiranje razvoja sporta, organizovanje i provođenje sportskih programa i unapređenje sporta;

· izgrađivanje, definisanje i zastupanje prijedloga, odluka i stavova, mišljenja i inicijativa, od zajedničkog interesa za razvoj sporta;

· utvrđivanje metoda i oblika aktivnosti sa članovima, odnosno članicama Saveza, radi ostvarivanja zajedničkih ciljeva;

· utvrđivanje, definisanje i vođenje osnovne strategije i politike sporta i fizičke kulture u općini Bihać, a na osnovu planova i programa razvoja udruženih članica;

· koordinacija aktivnosti na zastupanju zajedničkih interesa udruženih članica pred državnim i drugim institucijama;

· učešće u definisanju normativa i standarda u distribuciji budžetskih sredstava općine Bihać za finansiranje sporta;

· rad na usavršavanju i školovanju stručnih kadrova;

· priprema i realizacija programa sporta predškolske i školske omladine u vannastavnim aktivnostima;

· učešće u izradi i realizaciji ciklusa priprema sportista, posebno sportskih talenata i vrhunskih sportista, za svjetska i evropska prvenstva i olimpijske igre;

· učešće u pripremi i vršenju informativne djelatnosti u oblasti sporta;

· podržavanje aktivnosti na zdravstvenoj zaštiti sportista;

· dodjeljivanje društvenih priznanja i nagrada;

· davanje mišljenja, na osnovu prijedloga udruženih članica, o organizaciji sportskih priredbi i manifestacija od značaja za općinu Bihać, Unsko-sanski kanton, Federaciju BiH i BiH, ili za priredbe od značaja na međunarodnom planu;

· podsticanje i ostvarivanje saradnje sa Kantonalnim sportskim savezom;

· ustanovljavanje evidencija iz oblasti sporta i učestvovanje u stvaranju informacionog sistema;

· prema općim aktima Saveza i po dogovoru sa udruženim članicama Saveza, obezbjeđivanje administrativnih i prostornih pretpostavki za rad Stručne službe Saveza;

· obavljanje i drugih poslova i zadataka u skladu sa zakonom, drugim propisima i ovim Statutom.    

Član 5.

Radi ostvarivanja svojih ciljeva i djelatnosti Savez može osnivati subjekte za vršenje privredne i druge djelatnosti, pod uvjetima, na način i po postupku utvrđenim zakonom.

IV – ZASTUPANJE I PREDSTAVLJANJE SAVEZA

Član 6.

Savez zastupaju i predstavljaju predsjednik Upravnog odbora Saveza i sekretar Saveza.

U poslovima zastupanja i predstavljanja Saveza predsjednik upravnog  odbora nastupa i predstavlja se kao predsjednik Saveza.

V – ORGANI SAVEZA

1. Skupština Saveza

Član 7.

Skupštinu Saveza (u daljem tekstu: skupština) čine ovlašteni predstavnici svih sportskih i drugih udruženja koji su udruženi u Savez (u daljem tekstu: delegati).

Pojedinačni i ukupan broj delegata, odnosno članova skupštine, utvrđuje se posebnom odlukom skupštine. 

Član 8.

Skupština je ovlaštena da:

1) donosi statut, izmjene i dopune statuta i druge akte određene statutom;

2) daje suglasnost na pravne radnje poduzete u postupku osnivanja Saveza;

3) bira i opoziva predsjednika i članove upravnog odbora;

4) bira i opoziva predsjednika i članove nadzornog odbora;

5) usvaja izvještaje koje je pripremio upravni odbor;

6) odlučuje o udruživanju u saveze, pripajanju, razdvajanju, transformaciji, prestanku rada, i drugim statusnim promjenama Saveza;

7) donosi poslovnik o svom radu;

8) utvrđuje i usvaja finansijske izvještaje i planove;

9) potvrđuje delegiranje predstavnika Saveza u druge saveze i organizacije;

10) utvrđuje osnove strategije i politike sporta općine Bihać;

11) utvrđuje osnove politike međunarodne sportske saradnje;

12) daje mišljenje na normative, standarde i kriterije na osnovu kojih se na nivou općine Bihać vrši raspodjela sredstava za finansiranje sporta;

13) odlučuje o svim pitanjima koja nisu u nadležnosti drugog organa Saveza.

Član 9.

Skupštine se redovno održavaju najmanje jednom godišnje, po pravilu početkom godine, a najkasnije do kraja mjeseca marta tekuće godine.

Po potrebi, mogu se odražavati i vanredne i svečane skupštine.

Skupštine saziva predsjednik upravnog odbora, na zahtjev članova upravnog odbora i/ ili na inicijativu najmanje jedne trećine svih delegata skupštine.

Član 10.

Za održavanje i punopravno odlučivanje skupštine potrebno je prisustvo najmanje za jedan preko polovine svih delegata skupštine, koji čine kvorum skupštine.

Skupština donosi odluke nadpolovičnom većinom glasova delegata skupštine prisutnih na skupštini, osim o donošenju statuta, izmjenama i dopunama statuta, izboru i opozivu predsjednika i članova upravnog odbora, o kojim pitanjima skupština donosi odluke dvotrećinskom većinom prisutnih delegata skupštine, kao i o drugim pitanjima utvrđenim statutom.

Član 11.

Ostala pitanja u vezi sa načinom rada i odlučivanja skupštine uređuju se poslovnikom o radu skupštine. 
Član 12.

Mandat delegata u skupštini je četiri godine, uz mogućnost ponovnog delegiranja.

Ukoliko određeni delegat skupštine iz bilo kojeg razloga prestane sa vršenjem funkcije delegata skupštine, članica Saveza koja ga je imenovala za delegata, na njegovo mjesto imenuje drugog delegata koji nastavlja mandat prethodnog delegata.

2. Upravni odbor

Član 13.

Upravni odbor ima sedam članova, od kojih je jedan predsjednik Upravnog odbora. 

Predsjednik i članovi upravnog odbora biraju se na mandat od četiri godine, a nakon isteka mandata mogu biti ponovo birani.

Član 14.

Upravni odbor ovlašten je da:

1) priprema sjednice skupštine;

2) priprema i predlaže nacrt izmjena statuta i drugih akata koje donosi skupština;

3) provodi politiku, zaključke i odluke skupštine;

4) odlučuje o pribavljanju sredstava, pokretne i nepokretne imovine u korist i za račun Saveza, kao i o raspolaganju sa tom imovinom, u skladu sa zakonom i ovim statutom;

5) brine o obezbjeđivanju sredstava i drugih uvjeta za rad Saveza;

6) upravlja imovinom Saveza;

7) donosi programe rada i finansijske planove Saveza, razmatra i usvaja periodične obračune, utvrđuje prijedlog godišnjeg obračuna i podnosi ga skupštini na usvajanje;

8) podnosi godišnje izvještaje o svom radu skupštini na usvajanje;

9) imenuje sekretara Saveza;

10) imenuje stalna i povremena radna tijela Saveza (komisije, odbori, i sl.);  

11) donosi pravilnike i druge opće i pojedinačne akte, u skladu sa ovim statutom;

12) odlučuje o prijemu u članstvo Saveza i prestanku članstva u Savezu;

13) odlučuje o zaključivanju ugovora, sporazuma i drugih akata sa trećim osobama;

14) odlučuje o osnivanju subjekata za privrednu i drugu djelatnost, pod uvjetima utvrđenim zakonom i ovim statutom;

15) utvrđuje vrstu i oblik priznanja, pohvala i nagrada Saveza;

16) predlaže dodjelu javnih priznanja, pohvala i nagrada, u skladu sa zakonom i aktima Saveza;

17) odlučuje o službenim putovanjima u inozemstvo;

18) odlučuje o potrebi zapošljavanja i drugog angažiranja stručnog i administrativnog osoblja za potrebe Saveza;

19) brine se i odlučuje o izvršavanju zadataka koji se odnose na finansijsko poslovanje Saveza, u skladu sa zakonom;

20) vrši i druge poslove u skladu sa zakonom, ovim statutom i odlukama skupštine.

Član 15.

Članovi upravnog odbora imaju pravo na naknadu za rad u u pravnom odboru, kao i pravo na naknadu troškova u vezi prisustva sjednicama upravnog odbora, u visini koju svojom odlukom određuje upravni odbor.

Ostala pitanja koja se odnose na način rada i odlučivanja upravnog odbora utvrđuju se poslovnikom upravnog odbora.

3. Nadzorni odbor

Član 16.

Nadzorni odbor vrši nadzor nad zakonitošću rada i finansijskog poslovanja Saveza.

Nadzorni odbor ima tri člana, koje imenuje skupština Saveza.

Članovi nadzornog odbora između sebe predlažu predsjednika nadzornog odbora.

Mandat članova nadzornog odbora je dvije godine, a po isteku mandata mogu biti ponovo birani.

Članovi nadzornog odbora ne mogu istovremeno biti i delegati u skupštini Saveza.

Nadzorni odbor razmatra finansijski plan i godišnje izvještaje o radu Saveza, te vrši druga ovlaštenja u skladu sa zakonom i ovim stautom.

Nadzorni odbor podnosi skupštini Saveza izvještaj o svom radu, najmanje jednom godišnje.

Nadzorni odbor za vršenje poslova, odnosno ovlaštenja iz svoje nadležnosti može po potrebi angažirati specijijalizirane institucije i stručne osobe, ako je to neophodno za razrješenje složenijih pitanja u vezi rada Saveza.

Članovi nadzornog odbora imaju pravo na naknadu za rad u nadzornom odboru, kao i na naknadu troškova nastalih u vezi sa radom u nadzornom odboru, u visini koju odlukom utvrđuje upravni odbor.

4.  Sekretar Saveza

Član 17.

Sekretar Saveza je osoba koja za vršenje poslova radnog mjesta sekretara Saveza zasniva radni odnos na neodređeno vrijeme, zaključenjem ugovora o radu, u skladu sa zakonom.

Prava i obaveze sekretara Saveza utvrđuju se ovim statutom i ugovorom o radu.

Na druga prava i obaveze sekretara Saveza primjenjuju se odredbe zakona i  drugih propisa iz oblasti rada, kao i opća i pojedinačna akta organa Saveza.

Član 18.

Sekretar Saveza:

1) u odsutnosti ili spriječenosti predsjednika upravnog odbora, odnosno predsjednika Saveza, zastupa i predstavlja Savez;

2) rukovodi radom stručne službe (ukoliko je obrazovana);

3) lično obavlja i brine se o obavljanju administrativno-tehničkih i finansijskih  poslova za potrebe Saveza;

4) pruža predsjedniku Saveza neophodnu pomoć u obavljanju poslova iz njegove nadležnosti;

5) vodi sve potrebne evidencije vezano za rad Saveza;

6) učestvuje u pripremanju sjednica upravnog odbora i skupština Saveza;

7) učestvuje u radu upravnog odbora, bez prava odlučivanja;

8) obavlja i druge poslove iz djelokruga rada Saveza, po odlukama skupštine i upravnog odbora, te po uputama i nalozima predsjednika upravnog odbora.

Član 19.

Za potrebe organa Saveza i udruženih članica može se obrazovati jedinstvena stručna služba za obavljanje stručnih, računovodstvenih i administrativno-tehničkih poslova.

Stručna služba iz stava 1. ovog člana, na prijedlog upravnog odbora, obrazuje se odlukom skupštine, 

Član 20.

Ostala pitanja koja se odnose na unutrašnju organizaciju i djelokrug stručne službe, imenovanje i smjenjivanje, djelokrug poslova, prava i odgovornosti sekretara, utvrđuju se pravilnikom o unutrašnjoj organizaciji i pravilnikom o radnim odnosima Saveza.

Pravilnike iz stava 1. ovog člana donosi upravni odbor.

5. Komisije Saveza

Član 21.

 Radi razmatranja i proučavanja određenih pitanja i realiziranja poslova i zadataka, upravni odbor može obrazovati stalne i povremene komisije i druga radna tijela, a naročito:

· Komisiju za vrhunski i kvalitetni sport,

· Komisiju za sportsku rekreaciju,

· Komisiju za invalidni sport, i

· Komisiju za ženski sport.

Bliža pitanja o obrazovanju i radu komisija uređuju se poslovnikom o radu komisija.

VI – PEČAT I ZNAK SAVEZA

Član 22.

Pečat Saveza je okruglog oblika, prečnika 30 mm, sa tekstom ispisanim po obodu pečata, a koji sadrži naziv i sjedište Saveza.

U sredinu pečata unosi se znak Saveza.

Znak saveza čine likovi dvije gimnastičarke, od kojih jedna drži loptu, što simbolizira povezanost sporta i umjetnosti.

Član 23.

U slučaju korištenja, upotrebe ili isticanja znaka Saveza, iznad znaka ispisuju se riječi: «Sportski savez», a ispod znaka riječ «Bihać». 

VII – STICANJE I RASPOLAGANJE IMOVINOM

Član 24.

Imovinu Saveza čine novac, stvari i prava koje Savez stekne u svom radu ili po osnovu rada.

Sredstva za vršenje svojih ciljeva, odnosno djelatnosti, Savez stiče:

· iz budžetskih sredstava općine Bihać; 

· prikupljanjem članarine;

· prikupljanjem dobrovoljnih priloga i donacija od građana i pravnih lica, organa, organizacija i institucija;

· iz kotizacije udruženih članica;

· pružanjem usluga iz djelatnosti Saveza;

· iz prihoda ostvarenih od strane subjekata osnovanih za privrednu i drugu djelatnost, pod uvjetima utvrđenim zakonom i ovim statutom;

· iz drugih prihoda ostvarenih u skladu sa zakonom.

Član 25.

Korištenje i raspolaganje sredstvima Saveza vrši se na osnovu finansijskog plana, u skladu sa programom rada, a primjenom propisa o finansijskom poslovanju i odluka skupštine i upravnog odbora, vodeći računa da se sredstva koriste u svrhu ostvarivanja ciljeva i djelatnosti Saveza.

Sredstvima Saveza raspolažu predsjednik upravnog odbora i sekretar Saveza, a nalogodavac za izvršenje finansijskog plana i raspolaganje, odnosno utrošak sredstava Saveza je predsjednik upravnog odbora.
VIII – FINANSIJSKI IZVJEŠTAJ I IZVJEŠTAJ O RADU

Član 26.

Finansijski izvještaj i izvještaj o radu Saveza, na prijedlog predsjednika upravnog odbora i sekretara, priprema i utvrđuje upravni odbor, i podnosi ih skupštini na usvajanje najmanje jednom godišnje, a po potrebi i periodično, odnosno u rokovima utvrđenim zakonom.

Odluka o usvajanju izvještaja iz stava 1. ovog člana donosi se dvotrećinskom većinom delegata prisutnih na skupštini.

IX – STATUT I OPĆI AKTI SAVEZA

Član 27.

Statut Saveza, na prijedlog upravnog odbora, donosi skupština Saveza dvotrećinskom većinom prisutnih članica, odnosno delegata skupštine.

Izmjene i dopune statuta vrše se donošenjem odluke o izmjenama i dopunama statuta, na način i po postupku iz stava 1. ovog člana.

Izmjene i dopune statuta vrše se i nas inicijativu najmanje jedne trećine delegata skupštine.

Član 28.

Nacrt odluke o izmjenama i dopunama statuta utvrđuje upravni odbor i dostavlja ga u pismenom obliku svim članovima, odnosno članicama Saveza, najmanje na 8 dana prije održavanja skupštine na kojoj će se odlučivati o izmjenama i dopunama statuta. 

Član 29.

Ukoliko je neophodno izvršiti obimnije izmjene i dopune statuta, može se donijeti novi statut čijim stupanjem na snagu prestaje da važi dotadašnji statut. 

Član 30.

Pored statuta, u Savezu se mogu donositi i druga opća akta aveza kojima se bliže uređuju pitanja od značaja za rad Saveza, a naročito rad i radni odnosi, unutrašnja organizacija, rad komisija Saveza, finansijsko poslovanja aveza, disciplinska odgovornost članova Saveza, način i postupak dodjele nagrada i javnih priznanja, i druga pitanja.

Druga opća akta iz stava 1. ovog člana donosi upravni odbor Saveza.

Član 31.

Skupština Saveza donosi poslovnik o radu skupštine, većinom glasova prisutnih delegata skupštine.

Poslovnik o radu skupštine sadrži pitanja koja se odnose na rad i odlučivanje skupštine, a naročito, pripremanje i sazivanje skupštine, održavanje i rad skupštine, rukovođenje radom skupštine, stalna i povremena radna tijela skupštine, način odlučivanja skupštine, odnos skupštine prema nadležnim organima i javnosti, te druga pitanja od značaja za rad skupštine Saveza. 

Član 32.

Upravni odbor Saveza donosi poslovnik o radu upravnog odbora.

Poslovnik o radu upravnog odbora sadrži pitanja koja se odnose na rad i odlučivanje upravnog odbora, pripremanje i sazivanje sjednica, održavanje sjednice i odlučivanje upravnog odbora, rukovođenje radom upravnog odbora, radna tijela upravnog odbora, odnos upravnog odbora prema skupštini i drugim nadležnim tijelima i organima, te druga pitanja od značaja za rad upravnog odbora.

X – ČLANSTVO U SAVEZU

1. Uvjeti i način učlanjenja u Savez

Član 33.

Članstvo u Savezu je dobrovoljno i mogu ga steći sportske organizacije, odnosno udruženja upisana u registar udruženja u skladu sa zakonom.

O članstvu u Savezu odlučuje upravni odbor, na temelju pismenog zahtjeva za pristupanje Savezu, uz koji se podnosi rješenje o upisu u registar udruženja.

Na temelju odobrenja upravnog odbora, nova članica Saveza potpisuje ugovor o pristupanju u Savez.

Ugovorom iz stava 3. ovog člana utvrđuju se međusobna prava i obaveze Saveza i članica Saveza.

2. Prestanak članstva u Savezu

Član 34.

Članstvo u Savezu prestaje dobrovoljnim istupanjem iz Saveza, prestankom svojstva pravnog lica članice, prestankom rada članice i isključivanjem iz Saveza.

Članstvo u Savezu prestaje isključivanjem iz Saveza u slučaju težeg kršenja odredaba ugovora o pristupanju u Savez, i u slučaju ako članica Saveza poduzima radnje i postupke koji su u suprotnosti sa ciljevima i djelatnostima Saveza ili nanose štetu ugledu Saveza.

Odluku o isključivanju iz članstva Saveza donosi upravni odbor, a po žalbi protiv odluke o isključenju iz Saveza odlučuje skupština Saveza.

Ostala pitanja koja se odnose na prestanak članstva isključivanjem iz Saveza uređuju se pravilnikom o disciplinskoj odgovornosti.

3. Prava, dužnosti i odgovornosti članova Saveza

Član 35.

Članice Saveza imaju prava i dužnosti da:

· aktivno učestvuju u ostvarivanju ciljeva Saveza i vršenju djelatnosti Saveza;

· biraju, odnosno predlažu svoje predstavnike u organe i tijela Saveza;

· preko svojih predstavnika aktivno učestvuju u radu i odlučivanju u organima i tijelima Saveza;

· ostvaruju određena finansijska sredstva iz sredstava koja obezbjeđuje Savez, prema kriterijima utvrđenim općim aktom Saveza i raspoloživim sredstvima;

· udružuje određena finansijska sredstva za finansiranje zajedničkih funkcija Saveza, u skladu sa ugovorom iz člana 33. stav 4. ovog statuta;

· izvršavaju druga prava i obaveze utvrđene ovim statutom i drugim općim aktima Saveza i odlukama skupštine Saveza.

Član 36.

Nepoštivanjem odredaba ovog statuta, drugih općih akata, odluka organa Saveza i ugovora iz člana 33. stav 4. ovog statuta, članice Saveza čine povrede discipline za koje im se može izreći kazna, u skladu sa pravilnikom o disciplinskoj odgovornosti. 

XI – PRIPAJANJE, RAZDVAJANJE, TRANSFORMACIJA

I PRESTANAK RADA SAVEZA

Član 37.

Savez je članica Sportskog saveza Unsko-sanskog kantona.

Savez se može transformirati, u skladu sa zakonom, o čemu odluku donosi skupština Saveza, dvotrećinskom većinom glasova svih članova skupštine.

Član 38.

Savez prestaje s radom:

· ako skupština Saveza, iz opravdanih razloga, donese odluku o prestanku rada Saveza, ili promjeni – transformaciji Saveza,  na način i po postupku utvrđenim u članu 37. stav 2. ovog statuta;

· ako je Savez prestao djelovati, odnosno ako je proteklo 2 godine od dana održavanja skupštinea nova skupština nije održana ili ako se smanji broj članica Saveza ispod tri, a skupština u roku od tri mjeseca od dana nastupanja ove okolnosti ne donese odluku o prijemu novih članica;

· u drugim slučajevima utvrđenim zakonom.

XII – RASPODJELA PREOSTALE IMOVINE U SLUČAJU

PRESTANKA RADA SAVEZA

Član 39.

U slučaju prestanka rada Saveza u skladu sa zakonom i ovim statutom, iz preostalih novčanih sredstava podmiruju se dugovi prema povjeriocima, dugovanja prema zaposlenicima Saveza po osnovu prava iz radnog odnosa, eventualna dugovanja prema osnivačima Saveza i druga dugovanja.

Preostala novčana sredstva, pokretna i nepokretna imovina Saveza ustupa se na korištenje općini Bihać, ili drugom udruženju iste ili slične djelatnosti iz oblasti sporta, na način i pod uslovima utvrđenim zakonom.

Član 40.

Sve odluke o raspodjeli preostale imovine u slučaju prestanka rada Saveza, na prijedlog upravnog odbora, donosi skupština Saveza dvotrećinskom većinom glasova svih članova skupštine. 

XIII – PRIJELAZNE I ZAVRŠNE ODREDBE

Član 41.

Opća akta iz ovog statuta koja su neophodna za rad Saveza upravni odbor će donijeti u roku od tri mjeseca od dana stupanja na snagu ovog statuta, a ostala opća akta po potrebi.

Dosadašnji organi Saveza nastavljaju da vrše svoje funkcije, odnosno dužnosti, do isteka mandata.

Član 42.

Stupanjem na snagu ovog statuta prestaje da važi Statut Sportskog saveza Bihać, od 25.06.2002. godine.

Član 43.

Ovaj statut stupa na snagu danom donošenja.

Broj:   ____ /07                                                                   Predsjedavajući Skupštine
Bihać,  __________ .2007. godine                                        Sportskog saveza Bihać









 Z l a t a n  T a j i ć 
 SPORTSKI SAVEZ BIHAĆ

S T A T U T

Bihać, novembar 2007. godine

